
Die woord ‘polimeer’ bestaan uit die Griekse woorde πολύ (poli) wat ‘baie’ beteken en μέρος 
(meros) wat ‘dele’ beteken. Staudinger het in 1922 gepostuleer dat polimere, soos natuurlike 
rubber, ’n baie groot molekulêre gewig besit omdat ’n groot getal klein molekules (monomere) 
deur kovalente bindings aanmekaar verbind word. Hierdie begrip is eers in 1953 as die definisie 
vir polimere aanvaar (Gnanou & Fontanille 2008:214).

In die meeste polimere bestaan die monomere uit koolstof- en waterstofverbindings (bv. eteen), 
alhoewel atome soos suurstof, stikstof, halogene en swael ook in monomere kan voorkom. Die 
argitektuur van monomere bepaal die fisiese en strukturele eienskappe van die nuwe polimeer 
wat vorm. Op grond van hierdie eienskappe word polimere in sekere klasse geklassifiseer soos 
hoëverrigtingspolimere, geleidende polimere, superabsorberende polimere of bio-polimere en 
nog vele meer (Gnanou & Fontanille 2008:214).

Onder hoëverrigtingspolimere word polimere soos Kevlar en verskillende nylons, grafeen en 
poli-imiene geklassifiseer. Hierdie polimere word ontwikkel om in veeleisende omstandighede 
(soos hoë temperature) behoue te bly. Polimere met ’n gekonjugeerde sisteem is gesog, aangesien 
hulle as ’n geleidende en hoëverrigtingspolimeer gebruik kan word. Die soeke na sterk 
hoëverrigtingspolimere het gelei tot die ontwikkeling van volledig gekonjugeerde polimere vir 
moontlike gebruik in die motorindustrie. Hierdie polimere moet soortgelyke eienskappe aan dié 
van Kevlar hê, en die sintese van die voorgestelde polimeer moet ook meer omgewingsvriendelike 
prosesse (soos minder sterk sure) gebruik.

Amino-arielaldehiedverbindings soos 4,6-diaminobenseen-1,3-dikarbaldehied kan as monomere 
vir hoëverrigtingpolimere, met ’n π-gekonjugeerde sisteem gebruik word. Dié monomere bevat 
beide funksionele groepe wat aan die polimerisasie deelneem en is uitdagend om te sintetiseer, 
aangesien hulle baie maklik selfpolimerisasie kan ondergaan (Miyake & Chujo 2008). Sintese van 
benseenverbindings met vier substituante, waarvan twee van een tipe funksionele groep is en die 
ander twee van ’n ander funksionele groep is, is skaars. In die meeste gevalle word die sintese van 
die tweede substituant bespreek, of die verbinding bevat drie substituante. Indien ’n verbinding vier 
substituante of meer bevat, is dit moontlik dat al die substituante van dieselfde funksionele groep is.

Daar is gefokus op die sintese van bi-funksionele monomere. Die sintese van 4,6-diaminobenseen-
1,3-dikarbaldehied is in die verlede met baie lang sinteseroetes en gevaarlike chemikalieë 
uitgevoer (Bracke 1969; Jain, Caldwell & Hicks 2006; Ruggli, Zimmerman & Thouvay 1931). 
Gebromineerde verbindings is as alternatiewe sinteseroete uitgevoer. Die sintese van aldehiede 
vanaf die gebromineerde verbindings geskied soos in die literatuur (Bonifacio et al. 2005). ’n 
Verskeidenheid Ullmann-tipe reaksies is daarna uitgevoer om die gebromineerde verbindings 
om te skakel na amienverbindings (Jiao et al. 2011). Die amineringsproses was nie so suksesvol 
nie en het tot polimerisasie van 4,6-diaminobenseen-1,3-dikarbaldehied gelei.

Hierdie referaat bespreek die verskeidenheid sinteses wat uitgevoer is om die bi-funksionele 
monomeer te sintetiseer. Verder word gevolgtrekkings oor die sinteseroete gemaak en moontlike 
verbeterings uitgelig.

